
Eerbied vir gesag – 'n kenmerk van 'n gelowige 

Liturgie

Votum en groetseën

Ps.100:1-3 (p. 495)

Apostoliese Geloofsbelydenis

Wet uit Eksodus 20

Belydenis Sb 2-1:1,2,6,7

Gebed

Ps 72:1,5,6 (p. 364)

Skriflesing en prediking

Gebed

Liefdegawe

Doop

Ps 128:1,3,4 (p. 627)

Seëngroet

Skets

Teks:  1 Pet 2:11-17   asook Heidelbergse Kategismus Sondag 39

Alle gesag kom van God

Die woord gesag is van die Nederlandse woord “zeggen” afgelei.  Iemand watgesag oor iemand anders het, het seggenskap (“zeggen”skap) oor hom/haar.  Dit wil sê, 'n gesagsdraer het die reg om vir die onderhorige te sê wat hy/sy moet doen.  Waar kry so persoon die reg daartoe?  Alle gesag kom van Bo. Daar is geen gesag behalwe van God nie.

Uitoefening van gesag

God stel ouers en ander gesagsdraers in hul posisies sodat daar orde in die samelewing kan wees.  Die eerste gesagdraers met wie ons in die lewe te doen kry, is ons ouers.  God het dit so beskik dat ons ons eerste lesse in onderwerping aan gesag in ons ouerhuise moet leer. Wat die vader en moeder in die gesin doen, het dus ingrypende betekenis vir die kerk en die wêreld.  Gesagsdraers moet besef dat hulle gesag van God afkomstig is en in verantwoordelikheid voor God hul gesag uitoefen.

Onderwerping aan gesag

Kinders moet leer om hulle ouers se gesag te eerbiedig.  So leer kinders wat dit is om enige ander gesag te respekteer – ook die gesag van die owerheid.  Soms kom ons onder die besef van mense wat oor ons gestel is se foute – daarmee moet ons geduld hê en bid dat God daardie foute kan heel.  Onderwerping aan gesag het wel een grens – God moet bo alle ander vorme van gesag  gehoorsaam word. 

Die seën van onderwerping aan gesag

Die formulering van die 5de gebod sluit af met 'n baie groot belofte.  Wanneer alle onderdane in 'n land die gesag oor hul gestel, respekteer, sal dit voorspoedig in daardie land gaan.  So beleef ons dan nou al iets van die groter vredesseën wat eendag voluit ons deel sal wees.  

Preek

Geliefde Gemeente

Die Wet van die Here, die Tien Gebooie, is deur God self aan sy kinders gegee.  Daarom dat ons sê dat die Wet van die Here van goddelike oorsprong is.  God het self met ondeurgrondelike wysheid sy Wet saamgestel en geformuleer.  Elkeen van die onderskeie gebooie is met goddelike wysheid op elkeen se onderskeie plek in die Wet ingeweef.

· In die eerste gebod het ons gehoor Wie ons moet aanbid – ons mag net die enigste, ware God, wat Homself aan ons as Vader, Seun en Heilige Gees geopenbaar het, aanbid.

· In die tweede gebod het ons gehoor hoe ons hierdie enigste en ware God moet aanbid – ons mag Hom alleen aanbid op die wyse wat Hy voorskryf en nie volgens ons eie denke en idees nie.

· In die derde gebod het ons gehoor wat ons gesindheid teenoor ons God moet wees.  Ons moet Hom eer, respekteer en Hom heilig!

· Verlede week het ons gehoor hoedat die vierde gebod ons daarop wys dat die Here vir ons die ewige rus, die ewige Sabbat, reeds in hierdie lewe met die dood en opstanding van sy Seun Jesus Christus laat aanbreek het.  God se grootheid en genade is iets waaraan ons onsself gedurigdeur moet herinner.  Daarom dat ons nou besonderlik op Sondae bymekaarkom, God se heerlikheid vier en aan Hom die lof toebring vir sy genade in ons lewens.

Gemeente, deel 

· van ons aanbidding van die enigste ware God, 

· volgens die wyse wat Hy in sy Woord aan ons voorskryf,

· waardeur ons Hom eer en heilig,

· en waaraan ons ook besonderlik op Sondae herinner word,

is dat ons nou God se mense is.  Ons is nuwe mense wat nie meer deur die sonde oorheers word nie, maar wat nou (gelei deur die Heilige Gees) volgens God se beginsels in hierdie wêreld waarbinne ons bestaan, wil lewe.  

Daarom dat die tweede deel van die Wet van die Here daaroor handel oor hoe ons volgens God se beginsels teenoor mekaar moet optree.  In vandag se preek luister ons na die eerste van hierdie beginsels (die vyfde gebod). Dit is: “Eer jou vader en jou moeder.” 

Geliefdes, 

alle gesag kom van die Here.

In ons teksgedeelte het ons gehoor hoedat Petrus in opdrag van die Here amper 2000 jaar gelede aan gelowiges geskryf, en hulle aangespoor het om nie aan hulle sinlike begeertes toe te gee nie.  Op 'n ander manier gesê:  Petrus het geskryf dat daardie gelowiges hulle nie deur die sonde moes laat oorheers nie. Hulle is nou nuwe mense wat aan die Here behoort - en daarom moes hulle hul aan “elke menslike gesag onderwerp, of dit nou die keiser as hoogste gesag, of die goewerneurs as sy gevolmagtigdes was…” 

Kom ons dink vir 'n paar oomblikke na presies wat hierdie opdrag vir die eerste lesers van Petrus se brief moes ingehou het.

Broers en Susters, die eerste mense vir wie Petrus sy brief geskryf het, was mense wat onder baie moeilike omstandighede geleef het.  In vers 11 word hulle beskryf as vreemdelinge en bywoners.  

· Hulle was vreemdelinge en bywoners, want bitter min van hulle was oorspronklike inwoners van die gebiede waar hul op daardie stadium gebly het.  

· Weens verdrukking en vervolging het hul van hul geboortestede gevlug en moes hulle 'n ander heenkome vind, 

· en selfs daar waar hulle 'n heenkome gevind het, was hulle nie regtig welkom nie.  

· Daar is teen hulle gediskrimineer.  

· Hulle is gewantrou.  

· Dikwels is hulle sonder rede mishandel en benadeel.

Mens kan jou indink hoe hierdie vroeë Christene moes gevoel het.  

· Onregverdig word hulle veroordeel, 

· verdryf, 

· deur diskriminasie benadeel 

· en selfs letterlik mishandel, vervolg en doodgemaak.  

· Verseker moes hulle opstandig gewees het.  

· Verseker moes hulle dit oorweeg het om die reg in eie hande te neem en die onreg wat hulle aangedoen word te vergeld.

En nou, onder hierdie omstandighede skryf die Here deur die apostel Petrus aan hierdie mense 'n brief en sê:  “Omdat die Here dit wil, moet julle julle onderwerp aan elke menslike owerheid!!!” 

· Teenoor om aan hul eie sondige begeertes toe te gee, 

· teenoor om die reg in eie hande te neem, 

· teenoor om self in opstand te kom teen die onreg wat hulle aangedoen word, 

kry hulle die opdrag: Onderwerp julle aan elke menslike owerheid – dit is wat die Here wil!

Gemeente, hierdie selfde opdrag gee die Here ook deur die apostel Paulus in die brief aan die Romeine hoofstuk 13 as hy daar aan gelowiges in die hoofstad van die heidense keiser skryf:  Elke mens moet hom onderwerp aan die owerhede wat oor hom gestel is.  Daar is immers geen gesag wat nie van God kom nie, en die owerhede wat daar is, is daar deur die beskikking van God!
Let op, die owerhede van wie in beide 1 Petrus en Romeine geskryf word, was heidense owerhede.  Nog meer, dit was owerhede wat by tye baie negatief teen die Christendom kon optree – so negatief dat hulle soms Christene aktief vervolg en doodgemaak het vanweë hulle geloof.  En nou word aan Christene oor hierdie owerhede gesê: Onderwerp julle aan hulle gesag, want ook hulle gesag is deur die Here aan hulle gegee!

Wat beteken dit as ons sê dat iets of iemand (soos die owerheid) 

gesag oor iemand anders het?  

Die woord gesag is van die Nederlandse woord “zeggen” afgelei.  Iemand wat gesag oor iemand anders het, het seggenskap (“zeggen”skap) oor die ander persoon.  Dit wil sê, 'n gesagsdraer het die reg om vir die onderhorige persoon te sê wat hy/sy mag of moet doen.  

· Gemeente, hoekom is daar die verskynsel van gesag?  

· Hoekom het die Here dit goedgedink om sekere mense en instansies in posisies van gesag te plaas?

God het sekere mense en instansies in posisies van gesag geplaas sodat daar orde in die samelewing kan wees.  God is 'n God van orde, nie van wanorde nie, en daarom dat Hy wil hê dat daar in die menslike samelewing orde moet wees.

In 'n sekere sin gesien is die verskynsel van gesagdraers deel van God se algemene genade vir die wêreld.  Gesagsdraers sorg vir die handhawing van orde.  Sou daar geen orde in die wêreld gewees het nie, sou geen mens (en beslis ook nie die kerk) doeltreffend kon funksioneer nie.  

Ons kan sê dat daar verskeie kringe van gesag in die wêreld is.  Die eerste (en die mees intiemste kring van gesag) is die gesag waarmee ons gekonfronteer word wanneer ons in die wêreld ingebring word. Dit is die gesag wat ons ouers oor ons het.

Geliefdes, die Here het dit so beskik dat elkeen van ons die eerste lesse in onderwerping aan gesag in ons ouerhuise moet leer.  En let op die wonder van God se beskikking – as dinge volgens God se wil in 'n huishouding verloop leer 'n kind sy eerste lesse in onderwerping aan gesag nie vanuit die hande van 'n wilde en woeste despoot of tiran nie, maar vanaf 'n liefdevolle vader en moeder wat vir die kind omgee.  

Hoe moet ŉ ouer dan gesag oor sy kind uitoefen?

ŉ Ouer moet sy/haar kind moet liefde hanteer.  In die wyse waarop ŉ ouer teenoor sy/haar kind optree, moet die wyse waarop God teenoor die ouer optree raakgesien kan word.  Wanneer ouers op hierdie wyse optree, sal dit nie moeilik vir daardie kind wees om wanneer hy/sy grootgeword hom-/haarself onder die volle gesag van die Here te plaas nie.  Immers, in die ouerhuis het die kind dan geleer dat gesagsdraers (en die Here as die hoogste gesagsdraer) gesag in liefde tot voordeel van hulle wat onder hulle is, uitoefen.  Om hom/haar aan gesag te onderwerp, sterk dus tot voordeel van die een wat hom/haar onderwerp.
Gemeente, hiermee sien ons wat die groot doel en taak van gesagsdraers in hierdie lewe is.  Baie van ons wat vanoggend in hierdie erediens byeen is, is gesagsdraers.  M.a.w. jy het seggenskap oor mense.  Jy kan mense beveel om dinge te doen en hulle moet dit doen. Miskien is jy 

· 'n werkgewer of 'n bestuurder,

· miskien is jy 'n prefek op skool,

· miskien is jy 'n ouderling of diaken,

· miskien het jy die besondere voorreg om uitvoerend te deel in die regering van ons stad of land.

Hoe dit ook al is – hoe moet jy jou gesag uitoefen?  Jy moet jou gesag op so manier uitoefen dat dit met liefde teenoor die mense onder jou, en tot hulle werklike voordeel strek. As jy gesag uitoefen om bloot jouself te bevoordeel, dan misbruik jy jou gesag.

Nee, wend jou gesag aan om hulle wat onder jou is te bevoordeel. Wend jou gesag net so aan soos wat 'n ouer gesag oor sy/haar kind aanwend om tot uiteindelike voordeel en beswil vir die kind te wees.

Terug by ons ouers.  Watter groot tragedie beleef ons nie vandag nie!  

· Hoeveel ouers laat nie na om werklikwaar hul gesag oor hul kinders uit te oefen nie.  

· Hoeveel ouers versaak nie hulle doopsbeloftes nie!

· Hoeveel ouers laat nie maar hul kinders toe om sonder meer altyd maar te doen soos hulle lus kry nie.  

Kinder word vandag in soveel huise nie geleer om gesag te eerbiedig nie. Ouers vat selfs onderwysers aan en dreig met optrede as hulle kinders tugtig!

Wat is die uiteindelike gevolg van hierdie optrede?  

Die uiteindelike gevolg van hierdie weiering om gesag toe te pas is dat kinders doen soos hulle wil.  En nog erger – op hierdie wyse is ouers die oorsaak dat kinders vir hulself, hul ouers, vir die kerk en vir die samelewing 'n probleem raak.  As die kind nie leer om in die ouerhuis gehoorsaam te wees nie, dan sal die kind in die skool, in die kerk of in die staat ook nie gehoorsaam wees nie.

Nee, Geliefdes, wat die vader en die moeder in die ouerhuis doen, het ingrypende betekenis vir die kerk en vir die wêreld.

Kom ons gaan nou verder.  Al kan baie van ons gesagdraers wees, is dit tog ook 'n feit dat elkeen van ons ook onder iemand anders se gesag staan.  Kom ons kyk nou vervolgens na hoe ons 

ons onder hulle wat bo ons is se gesag moet stel.

So pas het ons gehoor hoedat kinders in die ouerhuis geleer moet word om gesag te eerbiedig.  In die ouerhuis leer kinders wat dit is om ander gesag te respekteer.  Die respek en eer wat aan die ouers betoon moet word, is dieselfde respek wat aan alle ander gesagsdraers en gesagsinstansies betoon moet word.  

Daarom is dit sinvol om te probeer vasstel hoe 'n kind teenoor die gesag van sy/haar ouers behoort te staan, sodat ons ook kan weet hoe ons teenoor alle ander gesagsdraers en gesagsinstansies behoort op te tree. 

Gemeente, in die Heidelbergse Kategismus word vyf begrippe gebruik om te verduidelik hoe kinders hulle aan hul ouers gesag moet onderwerp.

· In die eerste plek moet kinders hul ouers eer.  Die vyfde gebod beveel immers dat ons ons vader en moeder moet eer.  Om jou pa en ma te eer is om aan hulle respek en waardigheid te betoon.  Dit is om jou pa en ma as baie belangrik te ag en aan hulle gehoorsaam te wees.   

· In die tweede plek moet ons as kinders liefde aan ons ouers betoon.  Om jou pa en ma waarlik met 'n Bybelse liefde lief te hê, is nie altyd maklik nie.  Liefde vra soms groot offers.  Soms moet jy dinge vir jou ouers doen wat vir jou bitter moeilik is. Tog, uit liefde sal jy doen wat van jou verwag word.

· In die derde plek eer jy jou pa en ma deur aan hulle lojaal te wees.   Om lojaal te wees beteken dat jy vertrou kan word.  Jou ouers moet jou kan vertrou en weet dat jy hulle nooit in die steek sal laat nie – selfs nie as hulle as ouers al oud en sieklik en selfs lastig geword het nie!  In die Heidelbergse Kategismus bely ons immers dat ons ook met ons ouers se swakhede en gebreke geduld moet hê

· God wil dat kinders deur hul ouers onderrig en opgevoed word.  In onderrig en opvoeding word besondere gehoorsaamheid vereis.  In die vierde plek moet kinders hul dus aan hul ouers se onderrig onderwerp.  Hul moet aan hul ouers gehoorsaam wees.  Kinders wat aan hul ouers ongehoorsaam is, is ongehoorsaam aan God.

Geliefdes wanneer ons in ons ouerhuise geleer het om op hierdie manier teenoor hulle op te tree wat gesag oor ons het, dan tree ons volgens God se wil op.  Dan kan ons ook hierdie eienskappe van gehoorsaamheid toepas teenoor alle ander vorme van gesag wat oor ons gestel is.  Prakties beteken dit vir ons vandag teenoor ons landsregering:

· Ons moet die regering oor ons gestel eer.  Ons moet respek en waardigheid aan die regering betoon.  Die regering is immers deur God oor ons gestel.  As regering wat deur God oor ons gestel is, moet ons ook geduld met ons regering se gebreke hê.

· Verder, ons moet lojaal teenoor die regering van die dag wees.  Dit beteken dat jy vertrou moet kan word.  Jy moet 'n lojale landsburger kan wees op wie die staatspresident en sy regering kan reken.  Jy kom jou pligte as landsburger na.  Jy doen wat van jou verwag word.

Maar nou kan ons hierdie vraag vra.  Moet ons altyd doen wat die regering, ons ouers of ander gesagsdraers van ons vra?  Die antwoord op hierdie vraag is: “Ja, ons moet gehoorsaam wees.  Ons moet altyd gehoorsaam wees behalwe wanneer van ons optrede verwag word wat in stryd met die Woord van die Here is.”  
Op 'n ander manier gesê, ons moet altyd gehoorsaam wees teenoor hulle wat bo ons gestel is, behalwe wanneer hulle bo ons van ons verwag om aan die Here ongehoorsaam te wees.  Dan moet ons God meer gehoorsaam wees as mense.

Geliefdes, 

· as ons almal op hierdie manier gehoorsaam aan hulle wat bo ons gestel is, 

· as ons nie aan ons sinlike begeertes van ongehoorsaamheid en opstand toegee nie,

dan word 

die seën wat in die vyfde gebod 

opgesluit is ook waarlik ons deel - daar word mos belowe dat die Here aan elkeen wat sy vader en moeder 'n lang en goeie lewe sal gee.  

· As Nuwe Testament weet ons dat hierdie belofte veral dui op die ewige lewe wat ons nou reeds besit maar eendag in volheid sal beërwe.  

· Tog, let op, 

· wanneer 'n regering sy verantwoordelikhede nakom soos van gesagsdraers vereis word, 

· en wanneer al die landsburgers die regering eer en gehoorsaam soos van hulle vereis word, 

sal dit goed gaan in daardie land en sal daardie land voorspoedig wees. 

Geliefdes, kom ons vat hande.  Kom ons leef die vyfde gebod uit in die land waarbinne ons leef.  

· So sal ons God se seën beleef 

· en kan dit dalk net wees dat ons nou al iets beleef 

van die vredesseën wat eendag voluit ons deel sal wees.

AMEN

